
O'zbekiston umumiy o‘rta ta’lim maktablarida barcha fanlar qatori tasviriy san’atda ham bir 

qator muvaffaqiyatlarga erishirilmoqda. 

Ma`lumki, bolalarda tasviriy faoliyatga, xususan rasm chizishga ishtiyoq nihoyatda erta 

boshlanadi. Uni 2-3 yoshlardan boshlanishi tarixdan ma`lum. Shunisi xarakterliki, bolalar o`qish va 

yozishdan ko`ra rasm chizishni juda yoqtiradilar [1]. 

Boshlang'ich sinflarda tasviriy san'at darslarida o'quvchilarning tayyorgarlik darajasiga 

qo'yiladigan minimal talablar qismida tabiatning yil fasllaridagi ko'rinishlarini (bahor, yoz, kuz, 

qish.) idrok etish hamda ularning rasmini ishlash lozimligi uqtiriladi. Biroq unda bunday 

mavzulardagi mashg'ulotlarda o'quvchilarni tabiatga estetik munosabatini shakllantirish haqida 

fikrlar bildirilmaydi. 

Boshlang'ich sinflar uchun mo'ljallangan tasviriy san'at darslarida tushuntirish xati, borliqni 

idrok etish, san'atni idrok etish, naturaga qarab tasvirlash va kompozitsiya bo'limlaridan tashkil 

topgan bo'lib, uning tushuntirish xati qismida bu  

o'quv predmetining asosiy vazifalaridan biri bolalarda estetik va emotsional sezgirlikni o'stirish deb 

qayd qilinadi.  

Ayniqsa "Borliqni idrok etish" qismida atrof-muhitga nisbatan estetik munosabatni 

shakllantirishga katta o'rin ajratiladi. Darslikda ta'lim mazmuni bayon etilar ekan unda "Borliqni 

idrok etish mashg'ulotlarining vazifalari bolalarni tabiatdagi, hayotdagi, ijtimoiy hodisalardagi 

go'zallikni ko'ra bilishga va idrok etishga o'rgatish" deb ko'rsatiladi. Shuni alohida qayd qilish 

lozimki, mazkur birinchi sinf dasturining borlikni idrok etish, kompozitsiya qismlarida tabiatni 

idrok etish va tabiat ko'rinishlarini tasvirlashga oid ko'plab mavzular berilgan.  

Xususan, "Oltin kuz", "Bahor keldi", "Kumush qish" mavzularida tabiatni idrok etish, 

kompozitsiya darslarida "Kuz manzaralari", "Bahor keldi", "O'rik gullari", "Kuzgi ishlar", "Qish", 

"Varrak uchirish" kabi mavzularda kompozitsiya ishlash shular jumlasidandir.  

Tasviriy san’at darslarida o'quvchilarda tabiatga nisbatan estetik munosabatni 

shakllantirishga xizmat qiluvchi tasviriy san'at asarlarining ro'yxati ham beriladi. Ular 

N.Karaxanning "Oltin kuz", I.Haydarovning "Oltin kuz", O'.Tansiqboyevning "Tog'da kuz", 

"Jonajon o'lka", K.Bogoduxovning "Qorasuvda bahor", Z.Inag'omovning "Bahor" asarlaridir. 

Inson va tabiat o'rtasida yangi munosabatlarni yaratish nafaqat ijtimoiy-iqtisodiy va texnik 

vazifa, balki ma'naviy hamdir. Bu ekologik madaniyatni tarbiyalash, insonning tabiat bilan uzviy 

aloqasi asosida tabiatga yangicha munosabatni shakllantirish zaruratidan kelib chiqadi [2]. 

Bugun insoniyat oldida hech qachon bo‘lmaganidek, tabiatga munosabatini o‘zgartirish, 

yangi avlodning munosib tarbiya va ta’lim-tarbiya olishini ta’minlash zarurati masalasi turibdi. 

Jamiyatning ham milliy, ham jahon taraqqiyotining asosi inson va tabiat uyg'unligi bo'lishi kerak. 

Har bir inson faqat tabiat bilan uyg'unlikda, ehtimol uning Yer sayyorasida mavjudligini tushunishi 

kerak [3]. 

Boshlang'ich sinf o'quvchilarida tabiatga nisbatan estetik munosabatni shakllantirish bilan 

bog'liq mavzular ikkinchi sinfning borliqni idrok etish ("Tabiatda kuz", "Qish", "Bahor" va x.k.), 

naturaga qarab rasm ishlash ("O'rik guli  

va bargini rasmini ishlash", "Bahorgi gullar rasmini ishlash", "Mevalar va xasharatlar rasmini 

ishlash"), kompozitsiya bo'limlaridan ("Momaqaldiroq oldidan", "Oqshom", "Qushlar uya 

qurmoqda", "Daraxtlar qishda",) ham o'rin olgan. Bu sinfda esa M.Novikovning "Qish manzarasi", 

"Turkistonda qish". Z.Inog'omovning "Bahor", "Arpa", R.Temurovning "Paxta dalasida oqshom", 

SH.Abdurashidovning 

"Baxmalda yoz", I.Haydarovning "Saraton" kabi asarlarini o'rganish tavsiya etilgan.  

Uchinchi sinf tasviriy san'at fani dasturidan esa "Hayvon va qushlarni idrok etish", 

"Baliqlarni idrok etish" mavzulari o'rin olgan. O'rganish uchun Usta Mo'minning "Xirmon",  

"Anorlar", Y.Yelizaroving "Tarvuzli natyurmort", O'.Tansiqboyevning "Sirdaryo", "Tog'da kuz", 

Q.Basharovning "O'zbekiston kuzi", "Shaftolilar", N.Karaxonning "Sari chelak ko'li", asarlari  

tavsiya etilgan.  

To'rtinchi sinf tasviriy san'at fani dasturida tasviriy san'atning manzara, natyurmortlar 

janrlari haqida suhbat, bahorgi va kuzgi ishlar haqida rasmlar ishlash mavzulari berilgan. 

Bu sinfda o'rganish uchun esa M.To'xtayevning "O'zbekiston kuzi", Z.Inog'omovning 

"Kuz", R.Chorievning "Oq tulpor", S.Abdullaevning "Olmali natyurmort", A.Xaydarovning 

"O'zbekiston kuzi" asarlari, shuningdek, bir qator animalist rassom va haykaltaroshlar tomonidan 

ishlangan qush va hayvon tasvirlarini o'rganish uchun tavsiya etilgan. 

Inson zoti dunyoga kelganidan boshlab tabiat va jamiyat deb atalgan tashqi muhit bilan 

munosabatga kirishadi. Dastlab bu munosabat anglanmagan, intuitiv, biologik-genetik tarzda, 

keyinroq esa anglab etilgan, yuksak darajadagi ijtimoiy hodisa sifatida ro’y beradi [4]. 

Tasviriy san'atdan 5-7 sinf dasturida o'quvchilarda tabiatga estetik munosabatni 

shakllantirish masalasi yetarli bo'lmasada ma'lum miqdorda o'z ifodasini topgan. Mazkur dasturda 

tasviriy san'at o'quv predmeti vazifalari qatoriga o'quvchilarda estetik ong, estetik didni tarkib 

toptirish qayd qilingan. 

Biroq, tabiatga estetik munosabatni shakllantirish masalasi e'tibordan chetda qolgan. Ayrim 

hollarda dasturning tasviriy san'at mashg'ulotlari mazmuni qismida u yoki bu mavzular yuzasidan 

o'tkaziladigan, san'atshunoslik asoslari, natyurmort ishlash, kompozitsion faoliyat darslarida tabiat 

manzaralarini aks ettiruvchi san'at asarlari tabiat mahsulotlariga (meva-sabzavotlar, qush 

hayvonlarga) murojaat etish qayd qilinadi. 

Masalan: Beshinchi sinfda "Tasviriy san'atda tabiat tasviri" mavzusi berilgan 

bo'lib, bunday mavzudagi darslarda N.Qo'ziboyevning "Kuz", "Bahor", I.Levitanning "Sokolnikida 

kuz payti", shuningdek, N.Karaxan, O'.Tansiqboyev, Van Gog, K.Mone, A.Kuinji, A.Rilov 

asarlariga murojaat etish ko'rsatib o'tilgan.  

5-sinfda "Animalistik janr" mavzusida hayvonlar haykalini hajmli yoki yarim hajmli qilib 

tasvirlash ko'rsatilgan. Lekin haykaltaroshlarning qaysi asarlaridan foydalanish bayon etilmaydi. 

Tahlil qilingan dasturlarda tabiatga doir mavzular berilgan bo'lsada, ularda tabiatga bo'lgan estetik 

munosabatni shakllantirish masalasi unutilgan. Bolalarda, ko'proq o'quvchilarda rasm chizish 

malakalarini va ijodiy qobiliyatini o'stirish hamda ularda badiiy fikr doirasini kengaytirish vazifalari 

belgilangan.  

